ЗАПИСНИК 
ОД ОДРЖАНИОТ СОСТАНОК СО ЛЕКАРСКА КОМОРА НА МАКЕДОНИЈА ЗА НОВИТЕ ДОГОВОРИ

 ЗА 2014 ГОДИНА

На ден 29.11.2013 година (петок) со почеток во 10 часот во просториите на Фондот за здравствено осигурување на Македонија се одржа работна средба со претставници  од  Фондот, претставници од Здружението на приватни лекари на Македонија- ЗПЛРМ и претставници на Лекарската комора на Македонија за дејностите општа медицина, гинекологија, ПЗУ специјалисти и лаборатории. На истата се  дискутираше за усогласување на ставовите околу одредени предложени измени и дополнувања во врска со новите теркови на договори, кои се со важност од 01.01.2014 година. 

Директорката на секторот за правни работи ги презентираше новините во терковите на договорите со кој е опфатен целокупниот процес во работењето на здравствените установи. При тоа истакна дека се работи за стратешки промени кои значително ќе го подобрат квалитетот на пружените услуги на осигурените лица и ќе го поедностават административното работење на здравствената установа.

Директорката на Фондот, истакна дека договорите со здравствените установи за првпат ќе се склучуваат по електронски пат, односно со електронско потпишување од страна на овластени лица од двете страни преку порталот на Фондот. За ваквиот начин на потпишување секое овластено лице на здравствената установа треба да се регистрира на веб порталот на Фондот и да поседува ЕЗК. За таа цел Фондот започна со обука на здравствените установи по Подрачни служби, кои ќе траат во текот на месец декември 2013 година.

Со новите договори е предвидено електронско доставување на спецификации и креирање на фактури  од страна на аптеките преку веб порталот на Фондот. Обуките на здравствените установи за оваа цел Фондот ќе ги спроведе во текот на месец јануари 2014 година. По имплементацијата на електронското доставување на спецификации од страна на здравствените установи преку веб порталот на Фондот истите повеќе нема да  доставуваат фактури и спецификации на USB во соодветните подрачни служби на Фондот.

Исто така потенцираше дека во текот на јануари/февруари 2014 година ќе се извршат обуки на лекарите со цел да се информираат за нивните права и обврски кои произлегуваат од договорите. 

Во делот на проектот на Министерството за здравство за електронски рецепт и електронски упат истакна дека истите ќе бидат прифатени од Фондот откако ќе се надминат сите постоечки проблеми и ќе се обезбедат сите  контролни и безбедносни мерки. За таа цел Лекарска комора треба да достават до Фондот допис во кој ќе се наведат проблемите на кои наидуваат здравствените установи при примената на е – рецептот и е упатот. Исто така, еднаш во неделата да се организираат работни средби на Фондот со претставници од наведените комори, кои ќе ги презентираат проблемите со примената на системот за е-рецептот и е-упатот до Фондот. При што соопшти дека Кристина Христова - директор на сектор фармација  ќе биде лице контакт од Фондот за проблемите околу е-рецептот, а лице контакт за е- упатот ќе биде Др. Ана Петрова – Советник на директорот. Укажа дека сите прашања и проблеми со евентуални предлози за нивно решавање Фондот ќе ги проследува до Министерство за здравство.  Фондот ќе го прифати е-рецептот и е-упатот откако ќе бидат во потполност отстранети сите недостатоци, а со тоа  ќе се создадат услови за постепено напуштање на пишаниот рецепт и упат.

Потоа се пристапи кон поединечно читање на одредбите од теркови на договори за 2014 година.

Претставниците на комората дадоа свои забелешки на одредени измени од договорот. 

Истите изразија задоволство во врска со воведувањето на електронските договори и електронските фактури, а во иднина и со електронските рецепти и упати, со што ќе се олеснат контролните механизми и работењето во здравствените установи и Фондот. Истите во голем дел ги  подржаа и останатите измени и дополнувања на терковите на договорите како и планот на Фондот за спроведување на обуки за електронско потпишување на договорот и за доставување на спецификации по електронски пат преку веб порталот на Фондот.

Посебно ја поздравија иницијативата на Фондот за организирање на заеднички средби со цел да се надминат проблемите кои ги имаат со електронскиот рецепт и со електронскиот упат.

Од дискусијата помеѓу присутните претставници на комората од една страна и претставниците на Фондот од друга страна, се донесоа следните заклучоци:

1. Воведување на електронски потпишан договор со важност од 5 години;
2. Воведување на веб порталот на Фондот преку кој здравствените установи полесно и со претходни проверки ќе ги доставуваат податоците до Фондот;

3. Воведување на е- дневник;

4. Укинување на здравствен картон;

5. Активности за укинување на здравствена легитимација;

6. Нов рецептен образец со воведување на поле за алергии;

7. Стимулација на лекарите во руралните средини;

8. Стимулација на новите избрани лекари од општа медицина и гинекологија;

9. Зголемување на поените кај гинеколозите;

10. Воведување на нови цели кај избраните лекари;

11. Бришење на некои договорни казни и нивно намалување;
12. Воведување на електронско доставување на спецификации и креирање на фактури;

13. Исплата на средствата на здравствените установи  директно од трезорот на Фондот;

14. Започнување на активности за воведување на електронски рецепт и електронски упат;
15. Ревидирање на ЛУ1 упатот;

16. Спроведување на обуки за електронско потпишување на договорот во месец декември 2013 година и

17. Спроведување на обуки за доставување на спецификации по електронски пат преку веб порталот на Фондот во месец јануари 2014 година
18. Спроведување на обуки на лекарите со цел да се информираат за нивните права и обврски кои произлегуваат од договорите во месец јануари – февруари  2014 година

Работната средба заврши во 14 часот.

